
> RENUNGAN FIRMAN Allah SWT: “Dan tidaklah mereka itu berpecah-belah sesudah datang kepada mereka pengetahuan melainkan 
kedengkian sesama mereka.” – Surah as-Syuura ayat 14.

Perkabungan, Jalur Gemilang, Melayu

MH17: Apa tindakan kita selepas ini? 

Pentingnya Dasar Sosial Negara difahami

JANGAN MENGGURIS PERASAAN

HARI Perkabungan Negara berjalan lancar 
dan berlangsung dengan baik. Inilah kali 
pertama hari perkabungan melibatkan orang 
awam. Sudah tentu banyak cabaran yang di-
hadapi dalam memastikan hari bersejarah 
itu akan diingati bukan sahaja oleh keluarga 
mangsa MH17 tetapi juga rakyat seluruhnya. 
Hari perkabungan ini memanglah sesuatu 
yang luar biasa kerana ia melibatkan orang 
awam. Usahlah dipertikaikan apa yang su-
dah berlaku. Macam-macam isu dibangkit-
kan sama ada soal warna pakaian dan acara 
yang disusun sebagai tanda penghormatan. 
Acara yang berlangsung mungkin tidak di-
minta oleh keluarga mangsa tetapi haki-
katnya, kerajaan mahu memastikan semua 
mangsa diberi penghormatan. Mereka bu-
kannya anggota pasukan keselamatan yang 
gugur di medan perang. Mereka hanyalah 
penumpang dan petugas di dalam pesawat 
komersial, bukannya pesawat tentera. 

Mereka menjadi mangsa akibat konflik 
yang berlaku di negara orang. Tidak ke-
terlaluan jika dikatakan mereka mangsa 
pembunuhan beramai-ramai. Malangnya 
ada pihak yang cuba mengadu-domba 
masyarakat dengan menuduh kerajaan 
mempunyai agenda tertentu dan mengait-
kannya pula dengan penghormatan ter-
hadap perwira Lahad Datu. Tidak perlulah 
kita bercakap perkara yang bukan-bukan 
sehingga menjurus kepada penyebaran fit-
nah walaupun ia bertujuan meraih simpati 
orang ramai dan pihak tertentu. 

Hotrmatilah keluarga mangsa seran-
gan terhadap MH17. Inilah salah satu sikap 
orang kita yang suka mencari kekurangan 
dan kelebihan dalam satu-satu perkara, 
seolah-olah ‘tidak ada kerja’. Lebih men-
dukacitakan apabila ada yang menyifat-
kan anggota tentera terlibat dalam istiadat 
penghormatan Jumaat lepas seperti hamba 

abdi. Dalam hal ini Selak tertarik dengan 
kenyataan Lans Koperal Mohd Sadiq Zaka-
riah semalam yang mengawal diri menahan 
sebak ketika mengusung jenazah bapa sau-
dara pupunya, penyelia penerbangan kabin, 
Mohd Ghafar Abu Bakar kerana tidak mahu 
‘mencacatkan’ perjalanan istiadat penghor-
matan jenazah. 

Beliau begitu cekal mengingatkan diri 
bahawa kegagalan menahan diri akan 
menghilangkan kepercayaan kepadanya, 
memandangkan beliau sendiri membuat 
permohonan supaya dibenarkan untuk men-
gusung arwah. Anggota tentera daripada 
Unit Istiadat 1 Regimen Askar Melayu Diraja 
itu berkata ia juga merupakan jasa terakhir 
yang boleh disumbangkan kepada keluarga 
arwah. 

Sehari sebelum itu, beliau mengakui be-
gitu sedih ketika mengusung jenazah orang 
yang tidak dikenalinya, iaitu keranda Foo 
Ming Lee. Begitulah perasaan sedih seorang 
anggota tentera yang terlibat dalam urusan 
pada Hari Perkabungan Negara. Hentikan-
lah berkata sesuka hati kononnya untuk 
menegakkan kebenaran sedangkan haki-
katnya, ia lebih banyak mengguris perasaan 
banyak pihak. Ingatlah jika anda berada 
dalam kedudukan keluarga mangsa. Apa-
kah perasaan anda jika mangsa tragedi itu 
adalah suami, isteri, ibu, bapa, anak, cucu, 
adik, abang, kakak, nenek, saudara mara, 
sahabat atau sesiapa sahaja yang mempun-
yai pertalian rapat dengan anda. 

SEKAKI PAYUNG PERCUMA

KETIKA ini, kita memasuki minggu terakhir 
menjelang 31 Ogos 2014, menandakan genap 
57 tahun negara mencapai kemerdekaan. 
Sudahkah anda sekurang-kurangnya men-
gibarkan Jalur Gemilang sama ada di ken-
deraan, rumah atau di mana sahaja? Mung-
kin kibaran bendera itu tidak semeriah 
hebatnya bendera parti politik menjelang 
pilihan raya umum (PRU) atau pilihan raya 
kecil (PRK). Jika pada PRU atau PRK, kita 
dapat melihat bendera parti politik berkibar 
megah sehingga di puncak bukit atau di 
pucuk pokok tetapi kibaran Jalur Gemilang 
mungkin tidak sehebat itu. 

Walaupun tidak sehebat semasa pilihan 
raya, sekurang-kurangnya masih ada yang  
bersedia mengibarkan Jalur Gemilang. Ada 
juga yang memperkecilkan Jalur Gemilang 
ini dengan nama yang memalukan.  Ada 
juga Jalur Gemilang yang dimamah usia, 
koyak rabak dan lusuh. Adakah tidak mam-
pu untuk membeli? 

Berapa banyak syarikat yang menyum-
bang bendera secara percuma? Dalam hal 
ini, saya tertarik dengan kempen pembelian 
petrol anjuran Petronas. Setiap petrol yang 
disi bernilai RM20 akan mendapat cop di 
dalam satu kad penyertaan. Kad yang leng-
kap dengan 10 cop (bermakna RM200) akan 
mendapat sekaki payung yang boleh ditu-
kar di mana-mana Kedai Mesra. 

Malangnya banyak rungutan yang diden-
gar. Sejak awal lagi, saya sudah menduga 
perkara ini akan berlaku. Tempoh pen-
gumpulan cop bermula pada 20 Julai hingga 
15 September manakala penebusan sehing-
ga 30 September 2014 atau stok masih ada. 
Apabila ‘diikat’ sehingga stok masih ada, 
maka pihak berkenaan boleh menghentikan 
tawaran itu pada bila-bila masa. Rungutan 
yang diterima, setiap kali mahu ditukar, 
petugas akan berkata, stok sudah habis, 

esok pagi ada; pagi tadi sampai tapi seka-
rang sudah habis; boleh tukar di mana-ma-
na stesen dan macam-macam lagi. Ada juga 
yang memberitahu, seorang petugas me-
lekatkan ayat ini di bajunya: Jangan tanya 
saya pasal payung, stress.Ada rakan mem-
beritahu, beliau sudah lengkap 10 kad tetapi 
sekaki payung pun tidak dapat. Mungkin-
kah jumlah payung terhad disebabkan kos 
tinggi. Ada juga yang berkata, tawaran itu 
hanyalah gimik. Sepatutnya stok sentiasa 
ada, mengikut jumlah kad. Jika satu juta 
kad dikeluarkan, biarlah satu juta kaki pa-
yung tersedia. Biarlah setiap pemilik kad 
yang lengkap memperolehnya. 

Sebenarnya, bukanlah pengguna ke-
maruk dengan payung tetapi apabila barang 
percuma di depan mata, ambil sajalah. Jika 
tidak ada tawaran itu pun, pengguna tetap 
mengisi petrol. Eloklah sebagai menghar-
gai setiap pelanggan yang setia, Petronas 
menyediakan `hadiah’ yang benar-benar 
mencukupi. Mungkin sediakan Jalur Gemi-
lang yang kosnya lebih murah supaya setiap 
pelanggan memperolehnya. Seperkara lagi, 
cuba selak balik apakah ganjaran yang di-
berikan oleh syarikat yang menjual petrol 
jenama lain. Amat malang, khidmat mesra 
bertukar tidak mesra hanya kerana sekaki 
payung, lebih-lebih lagi pada hari hujan.

BANGSA YANG MENUMPANG

SEMALAM, berlangsung lagi beberapa 
Mesyuarat Perwakilan UMNO Bahagian di 
seluruh negara. Salah satu ucapan yang me-
narik perhatian ialah yang disampaikan oleh   
Pengerusi Badan Perhubungan UMNO Negeri 
Sembilan, Mohamad Hasan. Dalam ucapan-
nya di Paroi, Menteri Besar itu berkata, per-
juangan UMNO yang dibanggakan selama ini 
akan menemui noktah menyedihkan sekira-
nya kuasa politik Melayu lenyap dalam PRU 
akan datang. Beliau menjelaskan, krisis per-

pecahan Melayu yang hanya disebabkan per-
bezaan ideologi politik bukan sahaja merugi-
kan bangsa sendiri bahkan dijadikan sebagai 
‘peluru’ besar yang menguntungkan musuh 
politik. Kebimbangan itu kata beliau, mem-
punyai asas kerana pelbagai usaha sedang 
dilakukan oleh pakatan pembangkang me-
nerusi fitnah, tohmahan dan paling dibim-
banginya usaha memasukkan Singapura ke 
dalam negara ini. 

Berhubung perkara yang sama, Selak ter-
tarik dengan petikan kata-kata oleh Prof. 
Datuk Dr. Zulkifli Mohammad. Tidak pasti 
sama ada itu kata-kata itu benar atau seba-
liknya. Begini bunyinya: Kalau bangsa Me-
layu tidak menyedari hakikat perjuangan, 
dalam masa yang tidak lama lagi, bangsa 
Melayu akan tenggelam dalam gelombang 
bangsa yang menumpang. Terserah kepada 
orang Melayu untuk membuat penilaian. 
Bukanlah tujuan untuk membangkitkan 
sesuatu yang dianggap rasis tetapi sekadar 
untuk mengingatkan tentang sesuatu yang 
harus diperjuangkan oleh orang Melayu 
demi agama, bangsa dan tanah air. 

Selak juga ingin berkongsi lagu Tanah Me-
layu Tanah Airku, lagu lama yang muncul 
dalam facebook. Walaupun Tanah Melayu 
sudah hilang, tetapi mengambil semangat 
merdeka ini, elok diturunkan antara bait-bait 
lagu itu iaitu Aduhai bangsa Melayu, bangun-
lah kawan-kawanku, marilah bersama-sama, 
kita bela Tanah Melayu, aduhai bangsa Me-
layu, bangunlah kawan-kawan ku.  marilah 
bersama-sama kita bela Tanah Melayu, lautnya 
biru terhampar, pasirnya putih memanjang, 
Semenajnung Tanah Melayu, memang indah 
dipandang, siapa yang tak kasih sayang, siapa 
yang tak rindu dendam, Semenanjung Tanah 
Melayu, tanah tumpah darahku, itulah kawan-
kawanku, marilah kita bersatu. berkerja, sama 
berdoa, agar Tanah Melayu jaya.

Selamat menyambut Hari Kemerdekaan 
Ke-57.

PADA 17 Julai 2014 lalu, sewaktu umat Is-
lam di negara ini sedang bersiap sedia untuk 
bersahur pada malam 19 Ramadan, kita se-
mua digemparkan dengan berita nahas pe-
sawat MH17,  yang ditembak jatuh oleh pen-
jenayah yang tidak diketahui di Donetsk, 
Ukraine timur, mengorbankan semua 298 
penumpang termasuk 15 anak kapalnya.

Selepas 37 hari kemudian, pada pagi Ju-
maat lalu, 20 jenazah pertama di kalangan 
anak kapal dan penumpang pesawat malang 
itu dibawa pulang oleh sebuah pesawat MAS 
747 yang lain. Negara diisytiharkan berka-
bung bagi menghormati ketibaan kumpulan 
pertama jenazah tersebut. Jenazah mangsa-
mangsa lain akan dibawa pulang secara ber-
peringkat-peringkat selepas ini. 

Walaupun harapan masih tinggi semua 
baki jenazah akan dapat dikesan dan dibawa 
pulang, kemungkinan tetap ada bahawa 
tidak semua akan dapat dikesan di tapak 
pesawat MAS itu jatuh, kerana pada masa 
ini kawasan berkenaan masih lagi menjadi 
medan pertempuran antara tentera kerajaan 
Ukraine dan tentera pemisah yang disokong 
oleh kerajaan Rusia. 

Kita bersyukur disebabkan kecekalan 
dan kebijaksanaan “diplomasi senyap” Per-
dana Menteri, Datuk Seri Najib Tun Razak 
mengadakan rundingan secara sulit dengan 
ketua tentera pemisah tempoh hari, pegawai-
pegawai kita dibenarkan memasuki kawasan 
berbahaya itu bagi tujuan mendapatkan kotak 
hitam pesawat, dan mendapatkan kerjasama 
mereka untuk mengesan dan mengambil ba-
lik jenazah penumpang dan anak kapalnya.

Ekoran itu, pada 21 Julai lalu, satu pasu-
kan 68 pegawai polis kita tiba di Kiev untuk 
memulakan tugas mereka, bersama ahli 
pasukan penyiasat lain dari Belanda dan 
Australia.

Tugas utama mereka adalah memasuki 
kawasan nahas pesawat berkenaan untuk 
mengumpulkan bahan bukti bagi maksud 
memulakan prosiding jenayah terhadap 
pihak yang bertanggungjawab.  

Pada Khamis lalu, Peguam Negara, Tan Sri 
Abdul Gani Patail berkata di The Hague, Be-
landa bahawa  Malaysia akan dapat “cukup ket-
erangan” (have enough evidence) untuk memu-
lakan prosiding jenayah terhadap penjenayah 
yang menembak jatuh pesawat MH17 itu. 

Jelas beliau, walaupun pasukan pen-
yiasat tidak begitu yakin akan dapat men-

gumpul semua mayat yang ada  di Donetsk 
itu, ini tidak akan menimbulkan apa-apa 
masalah kepada pendakwaan.  

“Satu mayat sahaja dari 227 beg mayat 
yang dihantar balik ke Belanda, disokong 
dengan keterangan yang kuat sudah men-
cukupi,’’ tambahnya.

Abdul Gani turut menekankan bahawa 
Malaysia boleh memulakan prosiding je-
nayah di negara kita  terhadap mereka 
yang “dikenalpasti” menembak jatuh pe-
sawat MH17 itu kerana pesawat malang itu 
didaftarkan di Malaysia dan 43 penumpang 
pesawat (termasuk 15 anak kapal) yang ter-
bunuh itu adalah warga negara kita.  

Dua fakta penting itu menjadikan asas 
kukuh bagi negara ini mendakwa mereka di 
mahkamah kita, seperti kes-kes jenayah  lain.   

Apakah halangan atau rintangan yang pas-
ti kita akan hadapi dalam kerja sukar meng-
heret penjenayah ke muka pengadilan?  Di 
bawah ini disebutkan tiga halangan besar.

Pertama, kehadiran tertuduh - Dapatkah 
kita nanti membawa tertuduh ke negara 
kita ini untuk dibicarakan? Kita perlu ingat 
bahawa Perlembagaan Rusia menghalang 
warga negara itu diekstradisi ke negara lain. 
Sekiranya suspek (tentera pemisah yang 
disyaki menembak jatuh MH 17) itu telah di-
beri perlindungan di Rusia, pastinya sukar 
sekali bagi mereka dibawa ke negara ini. 

Walaupun undang-undang antarabangsa 
mengizinkan satu prosiding jenayah itu di-
jalankan in absentia (tanpa kehadiran ter-
tuduh), pastinya ini bukan prosedur terbaik 
yang diniatkan oleh Peguam Negara kita. 
Kita mahukan semua tertuduh yang terlibat 
hadir sendiri dan menjawab pertuduhan ke 
atas mereka. 

Kedua - kecukupan keterangan untuk 
sabitan. Mampukah kita mengemukakan 
kete rangan yang mencukupi untuk menda-
patkan sabitan? 

Benar, kita ada bukti yang cukup tentang 
jenayah yang berlaku. Tapi apakah kita pu-
nyai keterangan yang kukuh menunjukkan 
siapa yang menembak jatuh pesawat MH17 itu? 
Boleh kah kita dapat keterangan secara langsung 

(direct evidence) dari saksi-saksi yang melihat 
bagaimana pesawat itu ditembak jatuh? 

Benar, kita ada keterangan forensik yang 
menunjukkan pesawat itu meletup disebab-
kan  ditembak jatuh. Apakah kita mampu 
mengemukakan keterangan saksi-saksi 
yang jelas mengaitkan tindakan menembak 
itu dengan penembaknya? 

Kita mesti dapat membuktikan kepada 
mahkamah satu rantaian keterangan yang 
kukuh (mengaitkan letupan pesawat dengan 
peluru berpandu, kemudian dengan orang 
yang melancarnya dari bumi atau udara pada 
masa dan ketika pesawat itu ditembak jatuh) 
tanpa putus-putus dan tanpa ragu-ragu.

Ketiga - Kehadiran saksi. Sementara se-
siapa sahaja di kalangan ahli pasukan penyia-
sat antarabangsa boleh dipanggil memberi 
keterangan pakar (expert evidence) mengenai 
perbuatan menembak jatuh pesawat itu (isu 
“bagaimana jenayah itu dilakukan”), pasukan 
pendakwa perlukan saksi-saksi yang boleh 
menghubungkaitkan perbuatan jenayah itu 
dengan tertuduh (isu “siapa sebenarnya yang 
melakukan jenayah itu”).  

Saksi-saksi ini mesti mampu meyakinkan 
mahkamah melampaui keraguan munasabah 
apakah senjata sebenarnya yang digunakan 
untuk menembak jatuh pesawat MH17 itu - 

peluru berpandu dari pelancarnya bumi atau 
peluru berpandu dari jet pejuang di udara? 
Bagaimanakah ia dilakukan? Siapa yang me-
lakukannya? Bila ia dilakukannya? 

Dua elemen keadilan - hukuman serta 
pampasan Keadilan untuk MH17 bukan 
hanya setakat menghukum penjenayah. 
Konsep “keadilan bagi mangsa” di sini me-
rangkumi dua elemen penting - hukuman 
dan  pampasan. 

Selain memulakan prosiding jenayah 
terhadap penjenayah, kerja mesti juga di-
lakukan untuk mendapatkan pampasan 
bagi ahli keluarga mangsa. Mengambil kira 
pengalaman silam, kerja kedua ini mungkin 
mengambil masa beberapa tahun.

Pada 3 Julai 1988, kapal laut Amerika 
USS Vincennes telah menembak jatuh se-
buah pesawat awam udara Iran di Teluk 
Parsi, kerana disangkakan pesawat awam 
itu adalah jet pejuang Iran. Dalam insiden 
itu, semua 290 penumpang pesawat udara 
itu terkorban. 

Keluarga mangsa terpaksa menunggu se-
lama 8 tahun. Pada 1996, sewaktu Amerika 
Syarikat (AS)  ditadbir oleh Presiden Bill 
Clinton, negara itu akhirnya memohon maaf 
kepada kerajaan Iran berhubung tragedi itu. 
AS membayar pampasan sebanyak AS$131.8 

juta. Sebahagian darinya, AS$61.8 juta di-
serahkan kepada ahli keluarga mangsa.

Ditanya wartawan kenapa penjenayah na-
has MH17 itu tidak diheret ke Mahkamah Je-
nayah Antarabangsa (International Criminal 
Court, ICC), Peguam Negara menjawab, ICC 
tidak ada bidang kuasa menjalankan pendak-
waan kes itu kerana Malaysia dan Belanda su-
dah pun  menyatakan kesanggupan masing-
masing untuk mengambil tindakan terhadap 
pihak yang bertanggungjawab.

Mengikut undang-undang antarabangsa, 
hanya negara yang telah meratifikasi Statute 
of Rome (yang menubuhkan ICC) tertakluk 
kepada ICC. Hanya warga negara yang telah 
menyertai statut itu  yang boleh diheret ke 
ICC. 

Mengikut Wikipedia, pada masa ini han-
ya 122 negara menyertai statut tersebut. Se-
takat ini, Ukraine dan Rusia tidak tertakluk 
kepada bidangkuasa ICC. Pada masa ini, bi-
dang kuasa ICC adalah mendengar kes-kes 
jenayah besar seperti genosid (genocide), 
jenayah terhadap kemanusiaan dan jenayah 
perang. Mulai 2017, ICC akan mendengar 
kes-kes aggression. 

Ahli keluarga mangsa nahas MH17 perlu 
faham bahawa mencari keadilan bagi nahas 
MH17 bukan satu kerja mudah. Ia amat sukar 
sekali, tetapi bukan suatu yang mustahil. 

PENULIS ialah Penganalisis Undang-undang

Oleh DR. AMINUDIN MANSOR             

MENJELANG hari ulang tahun kemerdekaan 
ke-57 mampukah kita semua mengekalkan 
kehidupan yang sejahtera? Jawapannya ban-
yak bergantung pada sikap dan pandangan 
kita terhadap penguasaan ilmu dan kemahi-
ran yang tinggi. Di samping itu, kemantapan 
akidah, iman dan akhlak juga memainkan 
peranan penting ke arah kesejahteraan hidup 
dengan hubungan sosial yang baik. 

Sebenarnya, kini politik telah me-
mainkan peranan yang sangat besar pen-
garuhnya sehingga seluruh kehidupan kita 
dikuasai oleh politik. Kita tidak dapat me-
nyeimbangkan bidang-bidang lain seperti 
sosial, ekonomi, pendidikan, budaya, sas-
tera dan juga yang lebih penting agama di-
sebabkan perbezaan fahaman politik. 

Ketempangan ini menyebabkan hidup 
kita terasa tidak aman dan harmoni dan 
tidak sejahtera lagi. Malahan kita juga 
menghadapi pelbagai masalah iaitu anak-
anak terjebak dengan pelbagai gejala sosial, 
keruntuhan rumah tangga, ancaman dadah 
yang membawa maut dan anak-anak tidak 
mendapat kasih sayang serta bimbingan  
secukupnya.

Apabila kehidupan kita tempang iaitu 

tidak seimbang akan menyebabkan kita 
tidak dapat mencapai hasrat yang dicita-ci-
takan dalam bidang pendidikan anak-anak, 
penguasaan ekonomi, berlaku kecelaruan 
budaya, kelemahan kedaulatan bahasa, dan 
ketidakupayaan mencapai kehidupan yang 
aman dan sejahtera.

Hidup ini amat sementara sifatnya. Oleh 
itu, kedamaian, kesejahteraan dan keamanan 
adalah letaknya nilai hidup yang tinggi, baha-
gia dan murni. Orang tidak hidup dengan ka-
ta-kata tetapi pelaksanaan dalam pembangu-
nan kehidupan itu lebih memberi erti kepada 
kehidupan sebenarnya.

Dalam transisi menuju kepada sebuah 
negara maju menjelang 2020, Malaysia ter-
us gigih memperkasakan pelbagai agenda 
pembangunan modal insan dan pembangu-
nan fizikal. Kejayaan pembangunan kedua-
duanya akan menjadi petunjuk kepada ke-
majuan dan kesejahteraan rakyat. 

Oleh itu, pemantapan aspek agama dan 
kepercayaan, ekonomi, politik, pendidikan, 
prasarana, sosial dan budaya serta Sains dan 
Teknologi sangat penting yang akan mem-
pengaruhi kemajuan negara. Pemikiran 
rakyat juga seharusnya menjurus kepada 
pembangunan rohani dan jasmani.

Ini akan menyumbang kepada kehidu-

pan yang tenang dan sejahtera.  Iaitu, apa-
bila rumah tangga bahagia, jiran tetangga 
mesra dan hubungan erat sentiasa terjalin, 
dan tidak berlaku jenayah dalam kehidupan 
bermasyarakat. Sifat saling menghormati 
juga sentiasa terjalin pada setiap masa.

Mengimbau dan mengimbas kembali 
Dasar Sosial Negara (DSN) ialah satu dasar 
pembangunan sosial berteraskan nilai-nilai 
murni dan peningkatan modal insan bagi 
mencapai kesepaduan dan kestabilan so-
sial, ketahanan nasional, dan kesejahteraan 
hidup masyarakat Malaysia yang maju dan 
mantap. 

DSN diluluskan oleh Kabinet pada 19 Feb-
ruari 2003 dengan matlamat: mewujudkan 
masyarakat Malaysia yang maju dan mapan 
dari aspek sosial, ekonomi, dan teknologi. 
Memberi peluang kepada setiap anggota 
masyarakat untuk mengembangkan potensi 
diri secara optimum dalam persekitaran 
sosial yang sihat berdasarkan nilai bersatu 
padu, berdaya tahan, demokratik, bermor-
al, bertoleransi, progresif, penyayang, adil 
dan saksama, selaras dengan matlamat Wa-
wasan 2020. 

Objektif umum DSN ialah memastikan 
setiap individu, keluarga, dan masyarakat 
dapat turut serta dan menyumbang kepada 

arus pembangunan negara serta menikma-
ti kesejahteraan hidup secara berterusan 
tanpa mengira kumpulan etnik, agama, bu-
daya, jantina dan fahaman politik.

Justeru, objektif khusus DSN ialah; me-
mastikan keperluan asas individu, keluarga 
dan masyarakat dipenuhi, selain memban-
gun dan memperkasakan insan sepanjang 
hayat, memperkukuh dan membangunkan 
sistem sokongan sosial serta perkhidmatan 
sosial dan menjana tenaga pelbagai sektor. 
Perlu diingat DSN ini diwujudkan hasil pe-
mikiran, perbincangan dan penelitian rapi 
daripada pemimpin seluruh kaum di negara 
ini. Objektifnya sangat baik tetapi pelaksan-
aannya agak kurang berkesan disebabkan 
kita terlalu menumpukan soal politik. DSN 
sepatutnya difahami rakyat.  

Perlu diingat, kekuatan sesebuah ne-
gara banyak bergantung pada kehidupan 
masyarakatnya yang bersatu, saling me-
mahami, sedia berkorban demi negara dan 
politik yang stabil. Oleh itu, melalui dasar 
ini akan menggalakkan sikap inovatif, pro-
gresif, fleksibel dan berdikari melalui pen-
didikan dalam kalangan rakyat.

PENULIS pengamal media, PhD Persuratan 
Melayu, Universiti Kebangsaan Malaysia (UKM)

> BISIK-BISIK
AWANG langsung tidak terkejut apabila 
mengetahui perbalahan antara pemimpin 
Parti Keadilan Rakyat (PKR) dan Pas se-
makin ketara. Ia hanya mengesahkan 
dugaan pelbagai pihak sebelum ini bahawa 
kedua-dua parti itu sebenarnya tidak sesuai 
untuk bekerjasama.

Dalam politik segala kemungkinan, mat-
lamat untuk memburu dan merebut kuasa 
menyatukan mereka, namun ia tidak akan 
berkekalan. Awang tidak tahu berapa lama 
kerjasama itu boleh bertahan tetapi apa 
yang pasti perbalahan antara mereka se-
makin terbuka.

Pemimpin kedua-dua parti khususnya 
di peringkat negeri mengecam antara satu 
sama lain manakala di peringkat Pusat pula 
ada dalam kalangan pemimpin PKR lang-
sung tidak mempunyai perasaan hormat 
terhadap kepimpinan tertinggi Pas. 

 PKR mahu menjadi ‘taiko’ dalam paka-
tan pembangkang yang turut disertai oleh 
DAP, walaupun parti itu dilumuri pelbagai 
masalah termasuk pemimpinnya dikaitkan 
dengan masalah moral.

Kalau diperhatikan dalam isu apa pun, 
kedua-dua parti itu bersatu untuk mene-
kankan Pas. Mereka tidak pernah mahu 
menghormati pendirian atau keputusan 
Pas. 

Itu juga sikap PKR, Pas dipaksa mengi-
kut telunjuk parti itu dan kalau keputusan 
Pas tidak selari dengan kehendak PKR maka 
pemimpin-pemimpin Pas akan dikecam ha-
bis-habisan.  Ia sudah terbukti dalam isu pe-
rebutan kerusi Menteri Besar Selangor.

PKR mahu Pas mengikut kemahuan mere-
ka supaya mencalonkan nama Presiden PKR, 
Datin Seri Dr. Wan Azizah Wan Ismail sahaja, 
tetapi Pas tetapi turut menyenaraikan Tim-
balan Presiden PKR, Azmin Ali.

Kini ketegangan hubungan itu merebak 
pula ke negeri-negeri dan Awang yakin dari 
semasa ke semasa ia pasti tidak akan dapat 
dibendung lagi walaupun dalam politik sikap 
hipokrit dan retorik adalah perkara biasa.

AWANG – Tidak suka dibuli.

JENAZAH Allahyarham Ketua Pramugari MAS, Dora Shahila Kassim dibawa ke Masjid Al-Taqwa TTDI 
untuk disembahyangkan sebelum dikebumikan di Tanah Perkuburan Bukit Kiara Damansara, Jumaat 
lalu. – UTUSAN 


